
Ди республикэм и Iэтащхьэ 
КIуэкIуэ Казбек КъБР-м и 
Правительствэм и Унэм лэ-
жьыгъэ IуэхукIэ щыхуэзащ 
КъБР-м егъэджэныгъэмрэ 
щIэныгъэмкIэ и министр 
 Езауэ Анзоррэ КъБР-м щIалэ-
гъуалэм я IуэхухэмкIэ и ми-
нистр Лу Азэмэтрэ. ЗэIущIэм 
щытепсэлъыхьащ щIэблэм 
дзэ-хэкупсэ гъэсэныгъэ яхэ-
лъыным гулъытэ нэхъыбэ 
хуэщIын зэрыхуейм. 

ЩIЫНАЛЪЭМ и унафэщIым 
и псалъэм къызэрыхигъэ-
щам кIэ, дызэрыт лъэхъэнэр 

КъБР-м и Парламентым и 
УнафэщI Егоровэ Татьянэ ири-
гъэкIуэкIащ республикэм и 
 хабзэубзыху орган нэхъыщ-
хьэм и Президиумым хэтхэм я 
зэIущIэ. Депутатхэм яубзыхуащ 
КъБР-м и Iэтащхьэ КIуэкIуэ 
Казбек Парламентым Зэрызы-
хуи гъэзам къыщыгъэлъэгъуа 
Iуэхугъуэхэр зи лъабжьэ, зэ-
рылэжьэну планыр. 

КъБР-м и Парламентым Къэп-
щытэныгъэмрэ регламентымкIэ 
и комитетым и унафэщI Кан-
саевэ Еленэ къызэрыхигъэщам-
кIэ, планыр Зэрызыхуагъазэм 
къы щыхьа Iуэхугъуэ нэхъыщ-
хьэхэм ятещIыхьауэ зэхалъхьащ, 
ар пункт 25-рэ мэхъу. Псалъэм 
папщIэ, абы хэтщ законхэм я 
 проект зыбжанэ зэрагъэхьэзы-
рынур, «правительствэ сыхьэт», 
«комитетым и сыхьэт» зэIу-
щIэхэр, «стIол хъурейхэр», коми-
тетхэм я зэхуэс къызэрыгуэкI-
хэмрэ щIыналъэхэм щрагъэ-
кIуэкIхэмрэ, нэгъуэщIхэри. 

- Планым хэдгъэхьа дэтхэнэ 
Iуэхугъуэри и чэзум зыхуей хуэ-
зэу зэфIэгъэкIын хуейщ, - къы-
хигъэщащ Егоровэ Татьянэ. - 
 КъБР-м и Парламентым и ко-
митетхэм я пщэ итлъхьащ гъат-

Къэбэрдей-Балъкъэр Республикэм и Парламентыр
илъэс 30 зэрырикъур гъэлъэпIэным и IуэхукIэ

Къэбэрдей-Балъкъэр Республикэм и 
Iэтащхьэм и Указ

2023 гъэм Къэбэрдей-Балъкъэр Республикэм и Парламентыр 
илъэс 30 зэрырикъум къыхэкIыу унафэ сощI:

1. Къэбэрдей-Балъкъэр Республикэм и Парламентыр илъэс 30 
зэрырикъур гъэлъэпIэным зыхуэгъэхьэзырынымкIэ икIи абы 
пыщIа Iуэхухэр егъэкIуэкIынымкIэ къызэгъэпэщакIуэ комитет уб-
зыхун икIи мыбы щIыгъу гуэдзэным тету хэтхэр къэщтэн.

2. КъызэгъэпэщакIуэ комитетым:
Къэбэрдей-Балъкъэр Республикэм и Парламентыр илъэс 30 

зэрырикъур гъэлъэпIэным зыхуэгъэхьэзырыным икIи ар егъэ-
кIуэ кIыным хуэунэтIауэ зэфIагъэкIынухэм я план зэхилъхьэн икIи 
къищтэн;

Къэбэрдей-Балъкъэр Республикэм и къэрал властым и орган-
хэмрэ щIыпIэ самоуправленэм и органхэмрэ я гъусэу гуфIэгъуэ 
Iуэхухэм зыхуагъэхьэзырыныр икIи ар ирагъэкIуэкIыныр  къы-
зэригъэпэщын.

3. Къэбэрдей-Балъкъэр Республикэм ЩэнхабзэмкIэ и минис-
терствэм гуфIэгъуэ Iуэхухэр зэрекIуэкIыр хъыбарегъащIэ Iэна-
тIэхэм къыщагъэлъэгъуэныр къызэригъэпэщын.

4. Мы Указым къару егъуэт Iэ щыщIэздза махуэм щегъэжьауэ.
   Къэбэрдей-Балъкъэр Республикэм
   и Iэтащхьэ                    КIУЭКIУЭ Казбек
Налшык къалэ
2023 накъыгъэм и 4-м
№48-УГ

Хабзэ дахэ хъуауэ, Налшык  къалэ клиникэ сымаджэщ 
№1-м и пщIантIэм дэт фэеплъым деж ТекIуэныгъэм и ма-
хуэм щокIуэкI Хэку зауэшхуэм хэкIуэда медицинэ 
лэжьакIуэхэр ягу къыщагъэкIыж зэIущIэ. 

ИЛЪЭС 40-м щIигъужащ а фэеплъыр зэрагъэуврэ, абы 
текIуэда мылъкур дохутырхэмрэ медсестрахэмрэ зэ-
хуахьэсауэ щытащ. Къалэ клиникэ сымаджэщ №1-р рес-
публикэм и медицинэ IуэхущIапIэ нэхъ жьы дыдэщ.  Зауэ зэ-
маным Урысей Ипщэм и госпиталь нэхъ ин дыдэр абы 
къыщызэIуахауэ щытащ. УIэгъэ хъуа сэлэт мин бжыгъэ хэм  я 
узыншагъэр щызэфIагъэувэжурэ зауэ IэнатIэ гу гъум пэрыу-
вэжырт. Апхуэдэ тхыдэ зэриIэрщ а сымаджэ щым и пщIантIэм 
фэеплъыр щIыщагъэувам и щхьэусыгъуэ ри.

ЗэIущIэм хэтащ КъБР-м узыншагъэр хъумэнымкIэ и мини-
стр Къалэбатэ Рустам. Ар и лэжьэгъухэм ехъуэхъуащ ма-
хуэшхуэмкIэ икIи фIыщIэ яхуищIащ мамыр гъащIэр къыт-
хуэзыхьа лIыхъужьхэм я  фэеплъыр зэращымы гъупщэм, ахэр 
гъэлъэпIэнымкIэ нэхъыжьхэм къыхалъхьа хабзэм къызэры-
пащэм папщIэ.

-  Медицинэм и лэжьакIуэхэми лIыгъэ зэрахьэу Хэку зауэш-
хуэм зэрыхэтам теухуа хъыбар куэдым дыщы гъуазэщ, - жиIащ 
министрым. - Зауэ щытыкIэ хьэлъэм иту я IэщIагъэм къалэн 
къащищIар къэмылэнджэжу ягъэ зэщIащ. Дрогушхуэ абыхэм 
зэрахьа хахуагъэм икIи я фэ еплъыр зэрытхъумэным адэкIи 
дыхущIэкъунущ. Дэтхэнэ зэманми езым и лIыхъужьхэр иIэжщ. 
Иджыпстуи медицинэм и лэжьакIуэхэр дзэ Iуэху хэхам хэту 
къэралым пщэрылъ къыщищIар ягъэзащIэу я къулыкъур ира-
хьэкI.

ЗэIущIэ нэужьым министрымрэ Налшык къалэ клиникэ сы-
маджэщ №1-м и дохутыр нэхъыщхьэ Кумыщ Анзоррэ щыIащ 
Хэку зауэшхуэм и ветеран Калабуховэ Валентинэ  и деж икIи 
ТекIуэныгъэм и махуэмкIэ ехъуэхъуахэщ.

КъБР-м и Iэтащхьэ КIуэкIуэ Казбек и унафэкIэ респуб ликэм 
и Парламентым и депутатхэм, министерствэхэм, ведом-
ствэхэм, щIыпIэ самоуправленэмкIэ органхэм я унафэщIхэм  
Хэку зауэшхуэм хэтахэр я нэIэ щIагъэуващ, псэукIэ и лъэны-
къуэкIэ зыIууэ гугъуехьхэр зэфIэхынымкIэ дэIэпыкъуэгъу 
яхуэхъун папщIэ. Калабуховэ Валентинэ къыкIэлъоплъ 
 КъБР-м Узыншагъэр хъумэнымкIэ и министерствэр. Абы и 
лъэIукIэ къащэхуа телевизорыр махуэшхуэм ирихьэлIэу вете-
раным хуишэжащ министрым.

Валентинэ къыхуеблэгъахэм яхуиIуэтэжащ зауэ илъэсхэм 
езым и нэгу щIэкIахэр. Фронтым ар щыIащ медсестрауэ, 
бзылъхугъэр сэбэп яхуэхъуащ уIэгъэ хъуа сэлэт щэ бжы-
гъэхэм. Ар хэтащ Сталинград деж щекIуэкIа зэхэуэм, зауэлI 
уIэгъэхэр Индыл псым зэпрышынымкIэ дэIэпыкъуэгъушхуэ 
хъуащ. Абы къыхуагъэфэщащ Хэку зауэ орденым и II на-
гъыщэр, ЩIыхь орденым и III нагъыщэр, юбилей медалхэр.

Къалэбатэ Рустамрэ Кумыщ Анзоррэ зауэ гугъуехьхэр зы-
гъэунэхуа бзылъхугъэм ехъуэхъуащ узыншагъэ быдэ, гу-
къыдэж иIэу, бэIутIэIуншэу псэуну.

ЩХЬЭЩЭМЫЩI  Изэ.

Нэхъыжьхэр
ящыгъупщэркъым

Хэкупсэ гъэсэныгъэм мыхьэнэшхуэ ират

къэп лъытэмэ, ныбжьыщIэ-
хэр, щIалэгъуалэр хэкупсэу, 
къэралым и къыщхьэщы-
жакIуэ нэсу гъэсэным гу-
лъытэ хэха егъуэт. Абы 
иджыпсту иIэ мыхьэнэр зэ-
рыиныр къыхагъэщ къэрал 
унафэр зыIэщIэлъхэми. КIуэ-
кIуэ Казбек жиIар даIыгъыу, 
министрхэр тепсэлъыхьащ     
зи пашэ IэнатIэхэм абы и 
лъэныкъуэкIэ щызэфIагъэкI 
лэжьыгъэхэм. Республикэм и 
Iэтащхьэр гупсэхуу едэIуащ 
министрхэм икIи къыхигъэ-
белджы лыкIащ дзэ-хэкупсэ 
гъэ сэ ныгъэм и унэтIыныгъэ 

псоми адэкIи зэрызегъэу-
жьыпхъэр: ар зи къалэн 
IэщIагъэлI хэр гъэхьэзырын 
хуейщ, ме тоди кэм хэплъэ-
жып хъэщ, ап хуэдэуи IэнатIэ-
хэр зэпыщIауэ а лэжьыгъэр 
зэфIагъэкIын  хуейщ. 

КIуэкIуэ Казбек министрхэм 
къалэн ящищIащ щIэблэм дзэ-
хэкупсэ гъэсэныгъэ егъэгъуэ-
ты ныр зэребгъэфIэкIуэфыну 
Iэ малхэмрэ хэкIыпIэхэмрэ къы-
щыгъэлъэгъуа проектхэр яуб-
зыхуну, а унэтIыныгъэмкIэ 
 республикэм щекIуэкI Iуэху-             
гъуэ псори зэзыгъэуIу ахэр                  
хъун хуэдэу.

Зэрызыхуигъэзам
къыщыгъэлъэгъуахэм хоплъэ

хэ, бжьыхьэ зэхуэсыгъуэхэм я 
кIэухым Планым щыгъэбел-
джыла Iуэхугъуэхэр зэрагъэ-
зэщIам теухуа дэфтэр хабзэуб-
зыху орган нэхъыщхьэм и 
унафэщIым и пащхьэ иралъхьэн 
хуейуэ. 

Депутатхэм унафэ ящIащ 
къыкIэлъыкIуэ зэхуэсыгъуэр 
2023 гъэм накъыгъэм и 25-м тра-
гъэхуэну.

КъищынэмыщIауэ, парламен-
тархэр тепсэлъыхьащ фе-
деральнэ закон зыбжанэм я 

 проектхэм, хабзэубзыху жэр-
дэмхэм, УФ-м и нэгъуэщI                        
хэгъэгу хэм къикIа зэрызыхуа-
гъазэхэм. 

Япэ ирагъэщри, депутатхэм 
занщIэу зэпкърахащ Iуэхугъуэ 
зыбжанэ. Абыхэм ящыщщ бан-
кым щIыхуэ къеIызыххэм щIэп-
хъаджащIэхэр зэран къахуэмы-
хъун папщIэ щыIэ хэкIыпIэхэр, 
дзэ Iуэху хэхам щыIэхэм Урысей 
Федерацэм и цIыхуу зэрыщытым 
щыхьэт техъуэ я паспортхэр 
щызэрахъуэкIын хуей пIалъэр 
хуэгъэкIуэтэныр, зыми и нэIэ 
щIэмыт псэущхьэхэм ятеухуа фе-
деральнэ унафэм зэхъуэкIыны-
гъэ хэлъхьэныр.

Мэкъумэш IуэхухэмкIэ, щIыр 
къызэрагъэсэбэпымкIэ, эколо-
гием кIэ, дыкъэзыухъуреихь ду-
нейр хъумэнымкIэ комитетым и 
уна фэщI ТекIушэ Артур къызэхуэ-
сахэр щигъэгъуэзащ 2022 гъэм 
республикэм гъавэр къызэрыщ-
рахьэлIэжам, бжьыхьэ губгъуэ 
лэжьыгъэхэр зэрекIуэкIам, ахэр 
КъБР-м и Парламентым и Прези-
диумым ищIа унафэм тету зэра-
гъэзэщIам. 

КъБР-м и Парламентым и 
пресс-IуэхущIапIэ.



ЗауэлI, тхакIуэ, журналист
КъБР-м щэнхабзэмкIэ щIыхь зиIэ и лэжьакIуэ Гъубж Мухьэдин 

къызэралъхурэ илъэси 110-рэ ирокъу

Жьыбгъэ
 

Мылым щIопщ щегъаджэ,
Джабэм къыщофий,
Уафэм пшэр щыщIедзэ,
Ныджэр егъэдий.
 
Дамэншэу лъэтауэ,
Утыкум щоджэгу,
Хадэм ихутауэ,
ДыщIегъэплъ и лъэгу.
 
Гущэу зыщIиупскIэу,
ПкIэунэм щогыз,
Бгызэ жыгыр ещIри,
Щофий къурш ауз.
 
Зэзу зигъэдыджу
Пыджэу къеущыхь,
Удзхэр къегъэуджыр,
Псыми ходжэгухь.
 
КъыдищIэф щымыIэу,
Жьыбгъэр пэмыIэж.
АдкIэ «Iым» жимыIэу,
Чыхум ар хохьэж.

 
Зи  бзэр  IэфIым

уещI  Iущабэ
 

Зи бзэр IэфIым уигу егъэфIыр,
Гугъэр фIыгъуэм хуеунэтIыр.
Зи бзэр IэфIым лъэр щIегъэкIыр,
ПхуэмыщIэну куэд плъегъэкIыр.
 
Зи бзэр IэфIым нэр егъаплъэ,
Гъатхэу цIыхум уIуегъаплъэ.
Зи бзэр IэфIым уещI Iущабэ,
Гурылъ IэфIхэр докъэрабэ.

Зи бзэр IэфIым щIыр добзыгъэ,
ГъащIэр къыпщещIыф щIэщыгъуэ.
Зи бзэр IэфIым фIыр добагъуэ,
Щыхеш щIыгум и Шыхулъагъуэ.
 
Зи бзэр IэфIым уегъэгушхуэ,
Къуегъэгъажэ насып псышхуэ.
Зи бзэр IэфIыр дыгъэ-мазэщ,
Сытым дежи фIыгъуэ гъуазэщ.
 
Зи бзэр IэфIым пхуимытI мащэ,
ЕкIэ зэикI ар къомыщэ.
Зи бзэр IэфIыр жыжьэ маплъэ,
ЦIыхум дыгъэу ар яIуоплъэ.
 
Зи бзэр IэфIырщ насып зиIэр,
Дэрэжэгъуэу ар дэ диIэщ.
Аращ фIыщIэ, щытхъу щымыщIэр,
Зыдэхуабэр бэм я гущIэр!
 

Сытхъухэр  зелъатэу  къотIыс
 
Къуршхэм я щхьэфэр тхъупауэ
Нэху нышэдибэ къекIащ,
ПфIигъэщIу жьы дыдэ хъупауэ
ЩIылъэми и фэр пыкIащ.
 
Зигъэшыбжийуэ акъужьыр
Йодзакъэ нэкIуми, щымысхь,
ТкIыбжьу къопсалъэ пщэдджыжьыр -
Махуэр уейпсейкIэ епсыхь.
 
Домбеякъ щIыкIэу къэпщIыпщIу,
Сытхъухэр зелъатэу къотIыс,
ХещIыхь и тхыпхъэр псым IупщIу -
Уаер Iуэхуншэу щымыс…
 
Сэри, гупсысэр Iэпэгъуу,
Псыхъуэм сыдэтщи, дунейм
Си ныбжь тридзэ нэхъей,
ИхъуреягъкIэ хужьыгъэщ.

Я лэжьыгъэм пщIэ къахуи-
хьауэ, я унагъуэм щапхъэ тра-
хыу, жылэдэсхэм я гъуазэрэ 
щIэблэм я лъагъуэхэшу Лашын-
къей къуажэм дэсхэм ящыщщ 
ТыIэщхэ Хьэсэнрэ ФатIимэрэ 
я унагъуэр. Илъэс щэ ныкъуэм 
нэблэгъауэ зэдэпсэу зэщхьэ-
гъусэхэм я гъуэгум и къежьа-
пIэ хъуар курыт еджапIэрщ, 
къызэранэкIа илъэсхэри ща-
гъэкIуар аращ.

УРЫСЕЙ Федерацэм Егъэ-
джа кIуэмрэ унэтIакIуэмрэ я 
илъэ су игъэнэхуа 2023 гъэм я 
цIэр къипIуэну, я пщIэр пIэтыну 
яхуэфащэщ ТыIэщхэ Хьэсэнрэ 
 ФатIимэрэ я уна гъуэм - щIэс псо-
ри егъэджакIуэщ, гъэсакIуэщ, 
унэтIакIуэщ. Езыхэр апхуэдиз-
кIэ насыпыфIэу, зэгу рыIуэрэ-
зэ дэIуэжу, зым Iэпы хур ад-
рейм къищ тэжу зэдопсэу, зэдо-
лажьэри, дуней псом щапхъэу 
щыбгъэлъагъуэ хъунущ. 

Я гъащIэр зэрырагъэжьам 
хуэ дэущ къызэракIур ТыIэщхэ 
къызэранэкIа илъэс хэр. Хьэсэн 
Лашынкъей курыт еджапIэр къи-
уха нэужь, КъБКъУ-м и физи-
ко-математикэ къудамэм щIэ-
тIысхьэри, физик IэщIагъэр зри-
гъэгъуэтауэ, 1972 гъэм Къулъ-
къужын Ипщэ дэт курыт еджапIэ 
№2-м егъэджакIуэу ягъэ кIуащ. 
А школым и 10-нэ классым 
щеджэрт Iэхъуэбэч ФатIимэ. 
ЕгъэджакIуэ щIалэмрэ шко-
лакIуэ пщащэ Iущымрэ апхуэдэу 
зэрыцIыхуа хъури, илъэс зыб-
жанэ нэхъ дэмыкIыу унагъуэ 
яухуащ. 

Хьэсэн илъэситIкIэ Къулъкъу-
жын Ипщэ щылажьэри, езыр 
къы щалъхуа къуажэм къигъэ-
зэжащ, 1975 гъэм школым и 
уна  фэщIым и къуэдзэу ягъэу-
ващ. 1976 гъэм щегъэжьауэ 1987 
гъэ пщIондэ Лашынкъей курыт 
еджапIэм и унафэщIу лэжьащ 
щIалэр. ИужькIэ районым ягъа-
кIуэри, Шэджэм щIыналъэ ад-
министрацэм ЦIыхубэ егъэ-
джэныгъэмкIэ и къудамэм и Iэ-
тащ хьэу щытащ. А илъэсхэм 
къриу быдэу ТыIэщым и жэр-
дэмкIэ, сабий 540-рэ зыщIэхуэ 
курыт школ Лашынкъей щащIащ 
икIи 1995 гъэм фокIадэм и 1-м 
къызэIуахащ. 

А илъэсым щыщIэ дзауэ 2012 
гъэ пщIондэ школыщIэм и уна-
фэщIу лэжьащ лIы щыпкъэр. 
Лэ жьыгъэкIэ къимыкIуэту, цIы-
хугъэкIэ гумащIэу, хьэлкIэ зэ-
пIэ  зэрыту, унафэкIэ ткIийуэ  пэ-
рытащ Хьэсэн и къулы къум. 
Илъэс бжыгъэ куэдкIэ шко-
лыр зыхуей хуэзэу, егъэджа-
кIуэ хэр къыхуэарэзыуэ, ныб-
жьыщIэхэр къыфIэлIыкIыу зэри-
хьащ абы еджапIэр. Гъэсэны-
гъэри егъэджэныгъэри 
зэ  хуэдэу щызэтеубла IуэхущIа-
пIэр нэхъыфIхэм хабжэрт. Абы 
къыщымынэу, зэпеуэхэм хэтурэ 
пашэныгъэхэр къахь зэпытт, 
абы къыпэкIуэмкIэ школым и 
мылъку-техникэ лъабжьэр ира-
гъэфIакIуэрт. Къулыкъу зыб-
жанэ зэрихъуэкIыну къыхуи-
хуами, Хьэсэн сыт щыгъуи зи 
ужь итар къыдэкIуэтей щIэблэм 
щIэныгъэ егъэгъуэтынырщ, 
къыхиха IэщIагъэм хуэпэжу пэ-
ры тынырщ, щIэуэ къежьэмрэ 
фIыуэ къигупсысымрэ IэнатIэм 
хипщэнырщ. Хьэсэн Iуэхум и 
 пIалъэ зэрищIэм, егъэджэны-
гъэ зэтеухуэкIэм зэрыхуэIэзэм, 
IэнатIэм и щэху псоми зэры-
щыгъуазэм фIыщIэрэ щыт хъуу 

ТыIэщхэ я унагъуэ дахэр
къыпэкIуэр мащIэтэкъым, зи 
унафэщI еджапIэм щIэлъ хаб-
зэм, лэжьыгъэм, зэгурыIуэм я 
фIыгъэкIэ адрейхэм сыт щыгъуи 
къахэщырт. 

Зыпэрыта Iуэхум хуищIа хэлъ-
хьэ ныгъэр гулъытэншэу къэ-
накъым ТыIэщ Хьэсэн. 1984 
гъэм абы къыхуагъэфэщащ 
 «РСФСР-м цIыхубэ егъэджэны-
гъэмкIэ и отличник» дамыгъэ 
лъапIэр, 2002 гъэм «КъБР-м 
егъэджэныгъэмкIэ щIыхь зиIэ и 
лэжьакIуэ» цIэр къыфIащащ.

Илъэс куэдкIэ псэ хьэлэл-
кIэ зэрылэжьам, къыдэкIуэ-
тей щIэблэр егъэджэным, гъэ-
сэ ным гуащIэ ин зэрыхилъхьам 
папщIэ зэрагъэлъэпIа  щIыхь 
тхылъхэмрэ дамыгъэ лъапIэ-
хэмрэ куэд мэхъу. Лэжьыгъэм 
и ветеран, Лашынкъей къуажэм 
щIыхь зиIэ и цIыху, Шэджэм 
 щIыналъэм и Жылагъуэ советым 
хэт ТыIэщ Хьэсэн и зыгъэпсэху-
гъуэ пIалъэр къэсу тIысыжами, 
и Iэр зэтедзауэ щыскъым, жыла-
гъуэ Iуэхухэм жыджэру хэтщ, 
чэнджэщрэ дэIэпыкъуныгъэрэ 
хуэныкъуэу къыбгъэдыхьэхэр 
зэи игъэщIэхъуркъым, и уна гъуэ 
дахэр игъэбжьыфIэу я жьантIэм 
дэсщ. 

И щIалэгъуэ лъандэрэ щхьэгъу-
сэ гумащIэу, лэжьэгъу гумыза-
гъэу, бзылъхугъэ щыпкъэу къы-
декIуэкI ФатIими и цIэр куэд рэ 
фIыкIэ къраIуэу пэрытщ и лэ-
жьыгъэм. Ар иджыри библио-
текэм и унафэщIу щолажьэ Ла-
шынкъей дэт, Хьэгъэжей  Джон-
сон и цIэр зезыхьэ курыт еджа-
пIэ №2-м. Курыт школыр «5» 
защIэкIэ, ЕгъэджакIуэхэр ща-
гъэхьэзыру Налшык дэта пед-
училищэр диплом плъыжькIэ 
къэзыуха бзылъхугъэр сыт хуэ-
дэ Iуэху пэрыхьэми фIы дыдэу 
 игъэзащIэущ къызэрекIуэкIыр. 
И щхьэгъусэм зы мэскъалкIи 
зы къыкIэримыгъэхуу, унагъуэ-
ри зэ рихьэу, сабийхэр зыхуей 
хуи гъазэу 1977 гъэ лъандэрэ и 
IэщIагъэм пэрытщ. 

Абы щегъэжьауэ ФатIимэ щIэ-
ныгъэ-егъэджэныгъэ Iуэхум зэи 
хуэщхьэхакъым, 1995 гъэ хъуху 
программэм и лей егъэджэны-
гъэм пэрыту 1-нэ курыт школым 
щылэжьащ. Къыхэпха IэнатIэм 
жэуаплыныгъэ пхэлъу упэрытын, 
цIыхур къызэрыпщыгугъыр зэ-
фIэбгъэкIын зэрыхуейр псом япэ 
иригъэщ зэпытщ. 

Егъэджэныгъэм къыдэкIуэу, 
щIа лэгъуалэр гъуэгу  захуэ 
 тегъэувэным, чэнджэщ щхьэ  -
пэ етыным, хабзэм  тету гъэ -
сэным, пщIэ, нэмыс яхэлъ-
хьэ ным ипэ зыри иригъэщыр-
къым. КъыдэкIуэтей щIэблэр 
екIуу игъэсэнымкIэ сэбэп къы-
хуохъу егъэджакIуэ IэщIа-
гъэм къыдэкIуэу езыри анэу 
зэрыщытыр. БыныфI бгъэ сэ-
нымрэ щIэблэ Iущ къыпщIэ-
хъуэнымрэ насыпышхуэу къэ-
зылъытэ бзылъхугъэм и лэжьы-
гъэм къалэн куэд щызэ дехь жы-
пIэмэ, ущыуэнукъым. Ар  хуабжьу 
ирогушхуэ и гъэсэнхэм ехъу-
лIэныгъэ гуэр зыIэрагъэхьамэ, 

иригъэджахэм IэщIагъэлI нэс, 
цIыху зэпIэзэрыт къахэкIамэ. 
Ди республикэм и закъуэ мыхъ-
уу, нэгъуэщI къалэшхуэхэми зи 
цIэр фIыкIэ къыщраIуэ IэщIа-
гъэлI нэсхэри яхэтщ Фа тIимэ и 
еджакIуэу щытахэм. 

«Ди дежкIэ нэхъыщхьэр еб-
гъэджар ба лигъ хъуауэ, цIыху 
зэпIэзэрыту, гъа щIэм лъэ 
быдэкIэ хэу вауэ плъагъунырщ, 
ар къыббгъэдыхьэрэ гуапэу 
сэлам  къуихмэ, абы нэхърэ нэхъ 
фIыгъуэрэ хъеррэ егъэджакIуэри 
гъэсакIуэри  хуейкъым, - жеIэ 
ФатIимэ. - Абы къегъэлъагъуэ 
унэтIакIуэм игъащIэ лъандэрэ 
зыпэрыт Iэ натIэм гуащIэу, зэма-
ну,  къа рууэ хилъхьар псыхэкIуа-
дэ зэрымыхъуар. ЦIыхум уа-
зэ рыхуэупсэфым, уазэрыдэ-
гуэшэфым, уазэрыдэIэпыкъу-
фым хуэдиз пщIэи щыбогъуэтыж 
ди IэщIагъэм. Псом япэу, ар, 
зэрыжысIащи, уи еджакIуэхэм 
я ехъулIэныгъэмрэ къып хуащI 
гулъытэмрэщ. ЕтIуанэрауэ, 
уи лэжьыгъэм къыпэкIуэ фIы-
щIэрщ. Ди курыт школым и уна-
фэщI КIэбышэ Заремэ зэи зыри 
гулъытэншэ ищIынукъым, ди 
Iуэхухэр зэрыкIуэтэным иужь 
иту, гупыр зэгурыIуэрэ-зэдэIуэ-
жу  игъэлажьэу, сыт хуэдэ Iуэху 
къет хьэжьэми, и нэIэ къыттри-
гъэту апхуэдэщ.

2023 гъэр ЕгъэджакIуэмрэ 
унэ тIакIуэмрэ я илъэсу зэра-
гъэувар а IэнатIэм пэрыт дэт-
хэнэ зым дежкIи лъапIэщ. Ди 
 къуажэми дахэу къыщызэIут-
хащ а илъэсыр, пшыхь екIуи 
къы зэрагъэпэщащ Лашын-
къей  къуажэ администрацэмрэ 
Бзылъхугъэхэм я зэгухьэны-
гъэмрэ. ШколитIми щылажьэ 
егъэджакIуэхэр къызэхуашэсри, 
я гур хагъэхъуащ, я нэгу зра-
гъэужьащ. Къуа жэдэс интел-
лигенцэм апхуэдэ гулъытэ ща-
гъуэтым деж нэхъыбэжым тра-
гъэгушхуэу аращ». 

ФатIимэ жыджэру и IэнатIэм 
зэрыпэрытым, республикэм и 
егъэджэныгъэ Iуэхум хэлъхьэ-
ныгъэ ин зэрыхуищIым папщIэ 
ди лъахэми, Шэджэм щIыналъэ-
ми, Лашынкъей  къуажэми я уна-
фэщIхэм къабгъэдэкI щIыхь, 
щытхъу тхылъ куэд къыхуагъэ-
фэщащ. Абыхэм ящыщщ Къэ-
бэрдей-Балъкъэр Республикэр 
къызэрызэрагъэпэщрэ илъэ-
си 100 щрикъум ирихьэлIэу Ду-
нейпсо Артийскэ комитетым 
 игъэхьэзыра медалри нэгъабэ 
къызэрыратар. «Урысейм и гу-
гъапIэ» урысейпсо бзылъхугъэ 
зэгухьэныгъэм и щIыналъэ къу-
дамэм къыбгъэдэкIыу иджыбла-
гъэ  ЩIыхь тхылъкIэ ягъэ лъэ-
пIащ. Къэралпсо мыхьэнэ зи-
Iэ апхуэдэ тыгъэр узыщыгуфIы-
кIынщ. 

ФатIимэ и лэжьыгъэ нэхъыщ-
хьэм къыдэкIуэу, Лашынкъей 
къуажэм дэс ЦIыхубзхэм я зэ-
гухьэныгъэми хэтщ, хузэфIэкI 
къимыгъанэу и гуащIэ, акъыл, 
къару хелъхьэ жылагъуэ лэжьы-
гъэм. Абы и унафэщI,  КъБР-м 
и цIыхубэ егъэджакIуэ ДыщэкI 

Марие и жьауэм щIэту лажьэ 
бзылъхугъэхэм гу зылъамы-
тэу зы Iуэхугъуи благъэкIыр-
къым. Къуажэм къыщыхъу-къы-
щыщIэхэр зэи лъэныкъуэкIэ къа-
гъанэркъым, закъыхуэзыгъа-
зэхэми я лъэIур хуащIэ. 

- Къуажэм дэс зи Iуэху хуэ мы-
щIахэрщ нэхъыбэу ди нэIэ зыте-
тыр, - жеIэ ФатIимэ. - Зыгуэрым 
лъэIукIэ зыкъытхуигъэзамэ, е 
дэ хуэныкъуэIауэ къэтщIамэ, зэ-
гухьэныгъэм хэтхэр дызочэн-
джэщри, тхузэфIэкIымкIэ за-
щIыдогъакъуэ, ди къару къи-
мыхьрэ - къыддэIэпыкъун къы-
до гъуэт. Ди къуажэм дэсщ 
мылъку зыбгъэдэлъ щIалэ хъар-
зынэхэр. Зи сомым щымысхьу 
зыкъытщIэзыгъакъуэ дэтхэнэми, 
нэхъыбэжу Тхьэм къахилъхьэж. 
Апхуэдэхэм Iуэхухэр къыд даIыгъ, 
икIи хуэныкъуэхэм ядэIэпы-         
къун щхьэкIэ зэи къикIуэтыну-
къым. Псалъэм къыдэкIуэу жы-
пIэмэ, бынунагъуэшхуэхэм школ 
щIэтIысхьэжыгъуэхэм деж да-
доIэпыкъу, сабийр школым зэ-
рыкIуэн щыгъын е щеджэкIэ 
 къагъэсэбэпын хьэпшыпхэр 
къахудощэху. Къыхэгъэщып-
хъэщ апхуэдэ гуэр къэхъуамэ, 
псом япэу къыткъуэувэ, Лашын-
къей къуажэ администрацэм 
и унафэщI Хьэгъэжей Хьэсэн. 
Мы щIалэм фIыщIэ хуэфащэщ 
къетхьэжьэ сыт хуэдэ Iуэхури 
къызэрыддигъэпсынщIэм щхьэ-
кIэ. 

ТыIэщхэ Хьэсэнрэ ФатIимэрэ я 
лэжьыгъэм къыщалэжьа пщIэм 
гъуни нэзи иIэкъым, зы тхыгъэ-
ми къыщыпхузэщIегъэубыдэ ну-
къым. Апхуэдиз ехъулIэныгъэм 
я нэхъыщхьэр, дауи, зэдаухуа 
унагъуэ насыпыфIэрщ. ГъэщIэ-
гъуэнракъэ, адэ-анэм я IэщIа-
гъэр къыхахыжащ щIалитIми, 
щхьэгъусэу къыхахари а IэщIа-
гъэм пэрытхэщ. 

ЩIалэ нэхъыжь ФуIэд курыт 
школыр дыщэ медалкIэ, 
 КъБКъУ-м ИнформатикэмкIэ и 
факультетыр ехъулIэныгъэкIэ 
къиухащ. Абы лъандэрэ зы ма-
хуи хущIемыгъуэжауэ и IэщIа-
гъэм пэрытщ. Жэуаплыныгъэ 
ин хэлъу, и адэм и пщIэр иIы-
гъыу къыщIидзэри, IэщIагъэм и 
щэху псори зригъэщIащ. ЩIалэ 
дыдэу и цIэр фIыкIэ Iуащ ФуIэд, 
компьютерхэр къуажэ школхэм 
къыщагъэсэбэпын щыщIадзам, 
зэрыригъаджэм хуэдэурэ, егъэ-
джакIуэхэри а Iуэхум хуигъэ-
сащ. Илъэс 18-кIэ Лашынкъей 
дэт 2-нэ школым щригъэджащ, 
иджы Налшык къалэ дэт школ 
№7-м щолажьэ, унафэщIым и                  
къуэдзэщ. 

ФуIэди и IэщIагъэм фIыуэ зэ-
рыхищIыкIым папщIэ «УФ-м 
егъэ джэныгъэмкIэ и отличник» 
цIэ лъапIэр къыхуагъэфэщащ. 

ЩIалэ нэхъыщIэ Адмири егъэ-
джакIуэщ, КъБКъУ-р къызэри-
ухрэ я къуажэ курыт школым 
ОБЖ-мрэ физкультурэмкIэ 
егъэ джакIуэу щолажьэ. Игъа-
сэ цIыкIухэр район, республикэ 
 зэпеуэхэм хэту, пашэныгъэхэр 
къыщахьу апхуэдэщ. Егъэджа-

кIуэ нэсым къыхуащI пщIэр, 
игъа сэ сабийхэм къыхуаIэ фIэ-
лIыкIыр гъунэншэщ. 

Адэ-анэ гумызагъэм ягъэса 
бын щыпкъэщ ФуIэдрэ Адмир-
рэ. ЩIалитIми я щхьэгъусэхэ-
ми хуэфэщэну ирахьэкI я лэ-
жьыгъэри унагъуэ къалэнхэри. 
ФуIэд и щхьэгъусэ Зуридэ курыт 
школым епхауэ лажьэ «Нур» са-
бий гъэсапIэм и унафэщIщ. Ад-
мир и щхьэгъусэ Лариси гъэ-
сакIуэу  а  сабий садым щола-
жьэ. НысащIэхэм я IэщIагъэм 
фIыуэ хащIыкIыу, щIэщыгъуэ 
гуэр зэрыхалъхьэным иужь иту, 
район, республикэ зэпеуэхэм 
хэту, сыт щыгъуи я цIэр фIыкIэ 
къраIуэу апхуэдэщ. 

Хьэсэнрэ ФатIимэрэ я лъэр 
щIэзыгъэкIыр я къуэрылъху-
хэрщ, нэхъыжьым къуищ иIэщ, 
абыхэм ящыщу зыр студентщ 
- Урысейм и МЧС-м Граждан 
 зы хъумэжынымкIэ и академием 
щоджэ, адрейхэр школакIуэщ. 

Адмир хъыджэбзитIрэ зы 
щIалэрэ иIэщи, школакIуэхэщ, 
щIэныгъэм я гур хузэIухауэ ап-
хуэдэщ къуэрылъхухэр. Къуа-
жэм дэс сабийхэр зыгъасэ, езы-
гъаджэ унагъуэм къыщыхъу 
щIэблэм хуэдэ гъуэтыгъуейщ. 
Адэшхуэ-анэшхуэхэм я жыIэм 
едаIуэрэ адэ-анэр я щапхъэу 
къохъу ТыIэщхэ я къуэрылъху 
цIыкIухэр. 

Унагъуэ насыпым и щэхур зы-
гъэунэхуа ФатIимэ, ар зы хэ-
лъымкIэ дыщеупщIым къы джи-
Iащ: «Унагъуэм ис цIы хухъум 
пщIэ хуэщIын хуейщ, абы жиIэм  
уедэIуэныр псом ящхьэщ. На-
сыпым лъабжьэ хуэхъур зэгу-
рыIуэныгъэрауэ къызолъытэ 
сэ. Дуней фIыгъуэр уиIэми, узэ-
гурымыIуэмэ, зыри и мыхьэнэ-
къым». Лэжьыгъэм зэрыпэрыу-
вэрэ зэдэлэжьащ зэщхьэ гъу-
сэхэр. Абы жэуаплыныгъэ нэ-
хъыби я пщэ къыдилъхьэрт, 
ауэ зыкIи зэран къахуэхъуа-
къым. Акъыл гъэтIысарэ хьэл 
зэ  пIэзэрытрэ зиIэ Хьэсэнрэ абы 
и псалъэр тIу имыщIу бгъэдэт 
бзылъхугъэ Iущымрэ гъуэ гуанэ 
насыпыфIэ къызэда кIуащ. Нэ-
хъыщхьэращи, уна гъуэри, лэ-
жьыгъэри зэхуэдэу зыхуей 
 хуа гъэзащ. Хьэсэн и гъащIэр 
лэ жьыгъэм иритащ жыпIэмэ, 
ущыуэ нукъым. ЕтIуанэ ма-
хуэм къыпэщылъ лэжьыгъэм 
хуэмыхьэзыру ар зэи гъуэлъу 
 жеякъым. Бзылъхугъэм дежкIэ 
нэхъ гугъу хъунщ лэжьыгъэри 
унагъуэри зэдэпхьыну, ауэ, 
щхьэгъусэм, анэм, унэгуащэм 
я къалэнхэми, и лэжьыгъэми 
пэлъэщу апхуэдэщ ФатIимэ. А 
тIум япэ ирагъэщыр дэтхэнэ-
рами  ущеупщIкIэ,  къыбжаIэфы-
нукъым ТыIэщ зэщхьэгъусэхэм, 
апхуэдизкIэ я IэнатIэм хуэпэж-
щи, унагъуэр я псэм хэлъщи. 

2023 гъэм Шэджэм район ад-
министрацэм къыбгъэдэкIыу 
Ты Iэщхэ я унагъуэм дамыгъэ 
лъапIэ къыхуагъэфэщащ зэ-
гурыIуэрэ зэдэIуэжу илъэс куэд 
щIауэ зэрызэдэпсэум папщIэ. 
Унагъуэ лъапIэныгъэхэр яхъу-
мэу, къыхаха IэщIагъэм хуэпэ-
жу, щIэблэ узыншэ къащIэ-
хъуэу, ахэр нэхъыжьхэм яхуэфа-
щэу гъащIэм хагъэувэу иджыри 
куэдрэ щыIэн Тхьэм ищI ТыIэщхэ 
Хьэсэнрэ ФатIимэрэ я унагъуэ 
дахэр! 

НЭЩIЭПЫДЖЭ Замирэ, 
Адыгэ Республикэм щIыхь зиIэ 

и журналист. 

Зэщхьэгъусэхэу Хьэсэнрэ ФатIимэрэ ТыIэщхэ я унагъуэр Къуэрылъху нэхъыжь Антемыр

Iуэху  еплъыкIэ

Зэманыр, шэ икIауэ, блолъэт. 
Зехъуэж гъащIэм, нэ гъуэщI 
 мэхъу цIыхухэм я гупсысэр, 
зэхущытыкIэр, лъапIэныгъэу 
къалъытэхэр. А псори дызы пэ-
мылъэщын къэ хъукъащIэщ, 
атIэми дэ тщыщ дэтхэнэми ди      
IэмыщIэм илъщ дызыщыщ, 
дыкъы зы хэкIа лъэпкъым и 
къэкIуэнур, а лъэпкъым дри-
цIыхуу зыкъэт лъытэжмэ, дауи. 
Псом хуэдэжкъым цIыхум и 
анэ дэлъхубзэм хуиIапхъэ щы-
ты кIэр: лъэп къыу дыщызы-
гъэт, дыкъе зыгъэлъытэ а фIы-
гъуэм сабийм хуэдэу дыхуэса-
къыу, зи хьэл-щэн зэтеувэ ныб-
жьыщIэм хуэдэу дыхуэ набдзэ-
губдзап лъэу, зи щIалэгъуэм 
хуэдэу  зедгъэужьу, нэхъыжь-
хэм яIапхъэ пщIэ лъагэм хуэдэ 
едгъэ гъуэту зетхьэн  хуейщ. 
Сыту жыпIэмэ, ихъуреягъкIэ 
екIуэкI зэхъуэкIыныгъэ хэр 
 лъоIэс лъэп къым и анэ дэлъ-
хубзэми, уигъэгузавэу, уигъэ-
пIейтейуэ, ухигъэгупсы сы -  
хьу…

ИЛЪЭС щитI хуэдэ ипэкIэ щIа-
лэгъуалэм зызрагъэщхьыну щы-
Iэхэр я нэхъыжьхэрт, абы хэм я 
 дуней тетыкIэр, я псэ лъэ кIэр, зы-
щIыкIэр я щапхъэу. Илъэ сищэ 
хуэдэкIэ узэIэ бэ кIыжмэ, совет 
властым игъэува гъащIэщIэм 
увыпIэ щхьэхуэ икIи пщIэ щи-
гъуэтащ абы къыхыхьа урысыб-
зэм. Ди  къуэш лъэпкъышхуэм и 
бзэмкIэ псалъэ зыбжанэ зыщIэр 
зы щхьэкIэ мыдрейхэм нэхърэ 
 нэхъ лъагэу къалъытэу хъуат а зэ-
маным. Урысыбзэм щыщу бзэм 
къыхыхьэ псалъэхэр хуэмурэ 
 нэхъыбэ хъуащ, ауэ абы щыгъуэ-
ми къуажэдэс щIалэ гъуалэр 
ады  гэбзэкIэ зэпсалъэрт, зэры-
щIэрти, ари узыщыгуфIыкI хъуну 
Iуэ хугъуэт. 

Нэхъапэм урысыбзэ зыщIэр 
ягъэ щIагъуэу щытамэ, иджы 
адыгэбзэ къабзэкIэ псалъэр 
яфIэ  телъыджэщ. ГъащIэм теле-
визор, видеомагнитофон, иужь-
кIэ телефон, компьютерхэр къы-
щы хыхьэм, ныбжьы щIэхэм я 
 нэхъыжьхэр зэралъагъум нэ-
хърэ нэхъыбэрэ гаджетхэр яIы-
гъ, интернетым хыхьэ хъуащ: 
щIэмрэ жьымрэ яку дэлъу щыта 
зэпы щIэ ныгъэм и лъабжьэр 
абыхэм къагъэтIэс хъащ, 
нэрылъагъу зэ рыхъумкIэ, иджы 
ар докIуэ ды кIыпэ. Абы нэмыщI, 
телефонхэмрэ компьютерхэмрэ 
тхылъхэм я пIэ къиуващ. Совет 
лъэхъэнэм щыгъуэ дуней псом 
тхылъ нэхъыбэ щеджэу щытар 
ди къэ ралырт. Иджыпсту 
пхужыIэнукъым, абыкIэ сыт 
хуэдэ увыпIэм дыщытми. Интер-
нетымкIэ нэхъыбэу зэхахыр 
урысыбзэщ, зэплъхэр нэгъ-
уэщIыбзэкIэ  ягъэу ва фи-
льмхэрщ, таурыхъ хэрщ, нэ-
хъыбэу зэдаIуэри  ха мэбзэкIэ 
ягъэзащIэ уэрэдхэрщ. Дауи, 
иджы зызрагъэщ хьыр, зызыпа-
щIыжыр я нэ хъыжь хэркъым, 
атIэ интернетым ща лъагъухэрщ, 
абы «ныбжьэгъу щахуэхъуахэм» 
я псэ   лъэ кIэрщ, зыщIыкIэрщ, зы-

Уегъэгузавэ, уегъэпIейтей, ухегъэгупсысыхь
хуэ   пэкIэрщ, уеб лэ мэ гупсы сэ-
кIэрщ.

Сабийр зекIуэн щIимыдзэ 
щIыкIэ телефоным Iэбэу хуо жьэ. 
Сыт ар къэзышэр - илъагъур 
аращ, адэм, анэм, нэхъыжьым, 
унагъуэм нэгъуэщI сабий исмэ, 
абыхэм зэраIыгъыр елъагъу. 
 Сабийр иджыри IэплIэтесу щы-
тыху, нэхъыжьхэм я куэщI ису 
 аргуэру телефоным ирагъэплъ. 
ЗекIуэн щIидза нэужь, абы кI э-
лъыплъу унэм щIэмытын, 
 пщIантIэм дэмытын щхьэкIэ, те-
лефон IэщIалъхьэ - езыхэм я 
щхьэ Iуэхухэр зэрахуэн щхьэкIэ. 
 Мыб  дежым нэхъыщхьэр - сабийр 
зэран къахуэмыхъу къудеймэ 
аращ.

Абдеж къыщыщIэдзауэ адэ-
анэр и быным зэран хуэхъужу 
щIедзэ, ар къыгурымыIуэ (е къы-
гурыIуэну хуэмейрэ?) хуэдэу 
зищIу, езым и щхьэ тын шыпIэ 
зэрехуэ. Сабийм лейуэ къы-
техьэм уегупсысмэ, ап хуэ дэщ мы 
Iуэхугъуэхэр:

- япэрауэ, гаджетыр сабийм и 
нэм зэран хуохъу;

- и тхыр Iушэу ухуа мэхъу;
- и Iэпкълъэпкъым зэман кIы-

хьым къриубыдэу зигъэхъейр-
къым;

- гаджетыр къыщеIыпхкIэ, 
гъыуэ щIедзэ - и психикэм зе-
хъуэж.

ЖытIахэм къапкърыкIыр:
- нэгъуджэ зезыхьэ ныбжьы-

щIэ хэр нэхъыбэ мэхъу; 
- зи хьэлъагъымрэ зи инагъым-

рэ зэпэмыхъухэм я бжыгъэм хо-
хъуэ;

- тхышэ хъуам и тхым ираузэ ху-
жыну кIэрапхэн къыхуащэху;

- сабий къиинхэр нэхъыбэ                 
мэхъу, 

- интернетымкIэ мыхъумыщIа-
гъэу ялъагъум я гугъу умы-
щIыххэ…

А псоми я щхьэжу, адэ-анэр 
абы и анэдэлъхубзэмкIэ емып-
салъэурэ урысыбзэр е нэгъуэщI 
хамэбзэр нэхъапэ къещтэ. Уры-
сыбзэр япэу къэзыщта сабийм 
адыгэбзэр е къищтэжынукъым, е 
а Iуэхум гугъу дыдэ дехьыжы-
нущ. 

КъэдвгъэщIэжыт, зэрыжа Iэ-
жымкIэ, илъэс 30 - 40 ипэкIэ къы-
дагъэкIауэ щыта таурыхъхэм, 
фильмхэм зыгуэрым ухуау-
щийуэ, ухуагъасэу щытащ. 
Иджып сту щыIэхэм, закъуэтIа-
къуэ нэхъ хыумыгъэкIыну, зыщы-
зэ кIэщIаш, мыхъумыщIагъэ щы-
жаIэ. Зи акъыл иджыри зэ фIэ-
мыува сабийм абыхэм ещхьу 
упсэлъэныр, зыпщIыныр пэжу 
къыщохъури, илъэгъуам зыпе-
щIыж. Аращ-тIэ, нэ илъагъу Iэ 
ещIэж. 

Уеблэмэ унагъуэм щIэс сабий-
хэр махуэ псокIэ щызэмыпса- 
лъэ щыIэщ. КъыдэкIуэтеиху, Iуэ-
хури нэхъ хэкIуатэу аращ. Мыб-
дежым зы гушыIэ къэсхьынут 
абы теухуауэ. «Зымахуэ интерне-
тыр лажьэртэкъыми, унагъуэм 
исхэм садэуэршэрат, - жеIэ зы 
лIы гуэрым. - Гу зылъыстаращи, 
ахэр цIыху хьэлэмэтщ икIи гуа-
пэщ». Апхуэдэу къызэхэнащ уна-

гъуэхэм я нэхъыбапIэр, ады гэ-
хэри яхэту. 

ЩIалэгъуалэм я бзэм зэрызи-
хъуэжым дэтхэнэ зыми гу лъетэ, 
псори абы топсэлъыхь, иригу-
завэ хуэдэуи щытщ. АтIэми зы-
ми къилъытэну хуейкъым е гу 
 лъамытэ защI апхуэдэ Iуэху 
щытыкIэр къэзышэ щхьэусы-
гъуэхэм. ЩIалэгъуалэр езыр-
езыру къэхъуну, заужьыжыну 
дутIыпщамэ, мы Iуэхугъуэми ды-
щIытепсэлъыхьыжын щыIэ-
къым, ауэ, апхуэмыдэмэ, Iейр 
щIы щыIэми фIыр щIыщыIэми 
щхьэусыгъуэ яIэщ. Сыту пIэрэ ди 
бзэр дэхуэха зэрыхъум и щхьэу-
сыгъуэр? Апхуэдэ упщIэм и 
 жэуапым дыщылъыхъуэну му-
рад тщIащ езы щIалэгъуалэм я 
деж. 

 Илъэс 17 - 18-хэм ит ныбжьы-
щIэ хэм ехьэлIауэ интернетым 
къэ хутэныгъэ щедгъэкIуэкIат нэ-
гъабэ, ахэр лъэпкъыбзэм зэры-
хущытыр къэтщIэн папщIэ. Зыми 
я цIэ-унэцIэ къедгъэгъэлъэгъуа-
къым, къуажэцIи къалэцIи 
 къы хедгъэгъэщакъым. Апхуэдэу 
щIэт щIар псалъэмакъыр утыку 
къитхьэныр къалэну зыхуэдгъэу-
выжатэкъыми аращ. Ди къэ-
хутэныгъэм лъабжьэ гуэрхэр 
 игъуэтын папщIэщ. Ди щхьэ за-
къуэкIэ, ди гупсысэ къудейкIэ 
лажьэу щыIэр тхузэфIэхыну-
къым, ауэ ар къызыхэкIымрэ 
 тхуещIэнумрэ къэтлъытэну, дуб-
зыхуну аращ.

Псом япэ къихуэу жыIапхъэщ, 
сыт хуэдэ къэхутэныгъэ цIыхум я 
деж щебгъэкIуэкIами, абы къы-
уитыну жэуапхэр пыухыкIыпауэ 
пэж дыдэу щымытынкIэ зэ-
рыхъур. Абы къыхэкIкIэ, дэри ди 
къэхутэныгъэр фIы и лъэны-
къуэкIи Iей и лъэныкъуэкIи 
екIуэтэкIынкIэ мэхъу, ауэ гу зы-
лъытапхъэ хэлъщ - Iугъуэ здэ-
щыIэм мафIи щыIэщ. Мыпхуэ-   
дэ Iуэхугъуэхэр гулъытэншэу 
къэб гъанэ хъунукъым.

Дохутырым узыр игъэхъужын 
щхьэкIэ, ар къызыхэкIар къы-
гурыIуэн хуейщ, армырамэ узыр 
имыгъэхъужу игъэундэрэщ-
хъуэну аращ. Бзэм и Iуэхури ап-
хуэдэщ, дытепсэлъыхь къудей-
кIэ зэфIэкIынукъым, лажьэу 
 щы Iэр къыщежьамрэ абы и зэ-
фIэ хыкIа хъунумрэ къы дгу-
рымыIуауэ. ЦIыхубэ зэгухьэны-
гъэхэми, адэ-анэхэми, еджа-
пIэхэми, нэгъуэщI къэрал Iуэху-
щIапIэхэми - псоми къагуроIуэ 
анэдэлъхубзэм лей къызэры те-
хьэр, ар «зэрысымаджэр», ауэ а 
узыфэм «зэреIэзэну» щIыкIэр 
нобэр къыздэсым гъэпса хъуа-
къым. ЕджапIэм адэ-анэр егъэ-
къуаншэ, адэ-анэм - еджапIэр. 
КIэ гуэр зимыIэ, ублапIэ зы-
хуамыщIа Iуэхущ ар. 

Аращи, ди къэхутэныгъэм 
цIыху 96-рэ хэтащ. Абыхэм ящы-
щу  79-р щеджар къуажэ шко-
лырщ. Анэдэлъхубзэр школхэм 
зэрыщаджым утепсэлъыхьмэ, 
ар зи бзэу къэзылъытэу програм-
мэ  убзыхуамкIэ зыджхэм я бжы-
гъэр нэхъ мащIэ хъуащ. Анэдэлъ-
хубзэхэмкIэ пэщIэдзэ гупхэр нэ-

хъапэм здэщыIэу щытар Нал-
шык и закъуэмэ, иджы нэхъ 
 къалэ цIыкIухэри (Бахъсэн, Нарт-
къалэ) къыхыхьэ хъуащ. Уеблэмэ 
къуажэдэс адэ-анэхэм, адэш хуэ-
анэшхуэхэм ящыщ куэд еджа-
пIэм щыкIуэ щыIэщ, я сабийхэм 
адыгэбзэр нэсу ирагъэджыну 
хуэмейуэ, ар зи анэдэлъхубзэу 
щымытхэр здэкIуэ пэщIэдзэ 
гупхэм хагъэхьэну щIэлъэIуу. Ди 
жагъуэ зэрыхъунщи, апхуэдэ 
пэщIэдзэ гупхэм кIуэхэм я бжы-
гъэр е адыгэбзэ зымыджыххэхэр 
нэхъыбэ мэхъу.

КъБР-м Егъэджэныгъэмрэ 
щIэ ныгъэмкIэ и министерствэм 
къигъэлъэгъуа бжыгъэхэм 
ятетщIыхьмэ, адыгэ сабий мин 
тхущIым нэблагъэ курыт еджа-
пIэхэм щIэсащ илъэс ипэкIэ. 
Абыхэм я Iыхьэ плIанэм нэбла-
гъэм адыгэбзэр псоми яхэту 
яджакъым, е еджэххакъым, е 
пэщIэдзэ гупым яхэсащ. 

Мыпхуэдэ бжыгъэхэм еплъыт-
мэ, ди къэхутэныгъэм къыдита 
Iуэхугъуэхэри пэжу щыту пIэрэ 
жыпIэу урегъэгупсыс. Дызэуп-
щIа цIыху 96-м ящыщу пэщIэдзэ 
гупым кIуар цIыху 13-щ зэрыхъур. 
Адыгэ тхакIуэхэм, усакIуэхэм 
ящыщу яцIыхухэм я унэцIэхэр 
щат хым, гуапэ тщыхъуат 3 - 4 нэ-
хъыбэ щыжаIэхэр, ауэ нэхъы- 
бэм ящIэр унэцIэ къудейращ - 
цIэхэмкIэ уеупщI хъунутэкъым. 
УнэцIэр пэжу жаIамэ, ахэр жэуап 
пэжым хэттхащ.

ДызэупщIахэм я процент 18-
ращ яцIыхуж тхакIуэхэм я Iэда-
къэщIэкIхэм ящыщ гуэрхэм я         
цIэ къизыIуэфар. Я ныбжь нэс- 
рэ бын ягъуэту щытмэ, ахэр 
адыгэбзэ дерсхэм мыкIуэххэми 
ядэну жаIащ 4-м. «Сэ адэкIэ 
адыгэбзэ сыхуейкъым», - жы зы-
Iахэр 7 мэхъу. Я адэ-анэр тIури 
ады гэу  щытми, адыгэбзэкIэ 
унэм къыщепсэлъэххэркъым 
5-м. Къэзылъхуахэр адыгэбзэкIэ 
къепсалъэу щытми, 7-м езыхэм 
урысыбзэщ жэуап зэратыжыр.

Къэхутэныгъэм наIуэ къищIащ 
нэгъуэщI зы Iуэхугъуи: адыгэбзэ 
емыджа ныбжьыщIэхэм адрей 
предметхэмкIи щIэныгъэшхуэ 
зра  гъэгъуэтыфауэ пхужыIэну-
къым. ЦIыху 96-м къахэкIакъым 
къэралпсо олимпиадэм пред-
мет гуэркIэ къыщыхэжаныкIа. 
Аттестатым «5» защIэ иту щытми 
(апхуэдэ зыбжанэ къахэкIащ) ин-
джылызыбзэ е нэгъуэщI хамэ 
къэралыбзэ фIы дыдэу зыщIэ зы-
ри яхэтакъым. 

Иджыри зэ жытIэжынщи, мы 
къэхутэныгъэм къыдита жэуап-
хэр шэчыншэу пэжу къэплъытэ 
хъунукъым, ауэ ди жылагъуэм 
щы тепщэ хъуа гупсысэмрэ Iуэху 
бгъэдыхьэкIэмрэ наIуэ къещI, 
ныкъусаныгъэ куэд къыщIе-
гъэщ. Абы псоми хьэкъ къы т-
щещI «узыфэм» еIэзэкIэ, хэ кIы-
пIэ къыхуэтлъыхъуэн хуейуэ. 

ЩIэблэм я деж щытлъэгъуам-
рэ нэхъыжьыIуэхэм я Iуэху еп-
лъыкIэмрэ зэпэтлъытын, зэд-
гъэпщэн щхьэкIэ, нэгъуэщI зы 
Iуэхугъуи длэжьащ. Зи бын ку-
рыт школ е еджапIэ нэхъыщхьэ 

щIэс адэ-анэ 30-м мыпхуэдэ 
упщIэхэр еттащ:

- Фи бынхэм адыгэбзэкIэ фе-
псалъэрэ?

- Сыт щIалэгъуалэм адыгэбзэр 
яджын щIафIэмыфIыр?

- АдыгэбзэкIэ сыт хуэдэ тхылъ е 
тхыгъэ уеджа иужьрей илъэ-
сищым къриубыдэу?

- ЩIалэгъуалэм лъэпкъыбзэр 
Iэ щIыб зэращIымкIэ хэт къуан-
шэу къэфлъытэр?

А лэжьыгъэм къызэригъэлъэ-
гъуамкIэ, адыгэбзэкIэ псори я 
быным епсалъэу ятхащ. Къэрал-
ри, еджапIэри, тхылъри ягъэ-
къуаншэ сабийхэм бзэр IэщIыб 
зэращIымкIэ. ЦIыхуибгъум адэ-
анэри ягъэкъуэншащ. Къищы-
нэмыщIауэ, адыгэбзэкIэ тхылъ 
гъэщIэгъуэн щымыIэу къалъытэ 
куэдым. Иужьрей илъэсищым 
адыгэбзэкIэ тхауэ тхылъ къэзы-
щэхуауэ къахэкIар 3 къудейщ: 
зым псалъалъэ, тIум таурыхъ, 
ауэ сыт хуэдэ таурыхъхэми ящIэ-
жыркъым. Мыадыгэбзэу, ауэ 
адыгэм ятеухуа тхылъ 4-м къа-
щэхуащ. Адэ-анэхэм ящыщхэр 
быным адыгэбзэр къытрамы-
гъэхьэлъэу, адрей предметхэр 
нэхъыфIу ирагъэджыным хущIэ-
къуами, езыхэми ныбжьыщIэхэ-
ми ядэтлъэгъуакъым ар тегъэ-
щIапIэ зыхуэхъуа щIэныгъэ куу: 
уи анэдэлъхубзэм узэрыхущы-
тым хуэдэщ адрей предметхэми 
хууиIэ щытыкIэр. 

Дэ къызэрыдгурыIуэмкIэ, 
щхьэ  гъэпцIэжщ адыгэбзэри, 
тхылъхэри, егъэджакIуэхэри 
бгъэ   къуаншэу ущытыныр - бзэм 
иIапхъэ пщIэмрэ гулъытэмрэ 
хэщIмэ, щхьэусыгъуэр щхьэж и 
деж къыщрелъыхъуэж. Зы лъэ-
ныкъуэ гуэр бгъэкъуаншэу ущыс-
кIэ, Iуэхур нэхъыфI хъунукъым. 
Ди анэдэлъхубзэр нобэ зэрыт 
щытыкIэм псори зэдэууэ демы-
гупсысмэ, хэкIыпIэхэр къэдмы-
лъыхъуэмэ, Iуэхур кIуэтэнукъым. 
Ди бзэри дунейпсо щэнхабзэм            
и хъугъуэфIыгъуэхэм ящыщщ. 
Абы къыхэкIыу адыгэ хабзэри 
адыгэбзэри   хъумэн  хуейщ, сыт 
хуэдэ гугъуехь а Iуэхум пы щIами. 
Зи бзэр зимыIэж лъэпкъым 
къыщыщIыр псоми дощIэ… 
Тхьэм дыщихъумэ апх уэ дэ 
гузэвэгъуэм. 

ХЪУСИН  Раметэ, 
КъБКъУ-м и

магистратурэм щеджэ. 

ГЪУЩIО Зариф

УИ ТХЫДЭР ЯТХЫЖ

ГъущI кIапсэ банэр бгъэм,
джэбыну къешэкIарэ,

УIэгъэ миным хужьыр плъыжь ящIауэ,
Си адыгэбзэ, узэхэфыщIарэ
Удынхэм уагъэуфIыцIауэ,
КъысфIощI ухэлъу ноби ятIэм,
Дохутырхэм укъаухъуреихьауэ…
Лъы къыпщIэжар мыупщIыIужауэ
Абыхэм щэхуу щIым ущIатIэ…
Сабийр хамэбзэм дихьэхауэ
Уэ пщыщу ищIэр мыхъумыщIэбзэщ.
И Хэку къинари хэхэс хъуауэ
Къыхуагъэувхэри и хабзэщ.
Уэ уи къабзагъэрщ хаутар, -
Ятхыж хамэбзэкIэ уи тхыдэр,

Мэжджыт бжэIупэм лIыжь
щышхыдэм

И закъуэ диныр зыхъумар?
Инджылыз, нэмыцэ,

франджы щIалэ, -
Уи гъащIэр яджыр дихьэхауэ.
Уэ къыпщIэхъуахэм уарихамэу
Лыхьым уи псалъэ псори далъхьэ…

БЕМЫРЗЭ Мухьэдин

АДЫГЭБЗЭ

Си гъатхэ дыгъэ къуэмыхьэж,
Си гукъыдэж, си гурыфIыгъуэ,
Дунейр уэрыншэм ныбгъуэхьэшт,
УзиIэу зыми семыфыгъуэ.
УзиIэу зыми семыиж -
АбыкIи, си бзэ, уэрщ си щапхъэр:

Сэ уи беягъкIи сыбеижщ.
Адрейхэр сщIэнуи сыхуопабгъэр.
Уэрыншэм гъащIэр шхын мышыут,
И IэфIи фIэIуи зыхэзмыщIэу,
Мо дыгъэ къепсыр щхьэкIуэ шут,
Абдж къызэрыкIуэт вагъуэ мыщIэр.
ЖызыIэ щыIэщ псалъэгъэху
Уэ къэбгъэщIэнур къэбгъэщIауэ,
И псалъэ кIапсэр зэрихъэху
УфIэмыIуэхуу, къопэбжьауэу.
Сэ зы дакъикъи семыдэIу
Абы я псалъэ мыжьэ-мывэм -
Къуршыпс ежэхыр хуэщIкъым дэгу
Абы зыгуэрым хидза мывэм.
Псыр тожри, мывэхэр къонэж,
Гъуэгу зэрытехьэрэ и псыпэр
ЗэринэкIар абы гъунэжщ
Мывэ пкIэлъейрэ щхьэдэхыпIэу.
Си адыгэбзэ, уэ улъэщщ,

Зи зэманыгъуэу, угурыхуэщ,
ЦIыхугу дэтхэнэри къотIэщI,
Уэ ущагъабзэкIэ Iэрыхуэу.
Зэм, си бзэ, уохъури уэ жьгъыру,
Адыгэ пшынэу уобзэрабзэ,
Зэм къызыкъуохри уи къарур,
ХеящIэ джатэу ар уогъабзэ.
Анэ быдзышэу уэ уIэфIщ,
УщыщхьэщыскIэ сабий гущэм,
Гухэлъ уэрэди жыбоIэф,
ЗэригъэдзэкIыу пщащэ гущIэр.
Уэ уафIэжьгъейми, къэбгъэщIащ
Зэрыдунейуэ зэджэ «Нартхэр»,
Гъэ минхэр, си бзэ, уэ бгъэщIащ
Иджыри мащIэкъым уи натIэр…
Си лъэпкъым щIэблэ къыщIэхъуам
Насып вагъуэбэу ужьэхэпсэу,
Я нэхъ тхьэмыщкIэ ар щыхъуам
УреIэ уэ, си адыгэбзэ!





№56 (24.494) 2023  ГЪЭМ  НАКЪЫГЪЭМ  И  13 11

Шхыныгъуэ

Псалъэзэблэдз

Зыгъэхьэзырар ЩХЬЭЩЭМЫЩI Изэщ

БЖЭНЫЛ гъэгъупцIар зэпауд е зэпаупщI г 40 - 50 хъу тыкъыр 
цIыкIуурэ, псы хуабэкIэ ятхьэщI, тебэм иралъхьэ, псы щIыIэ 
щIакIэри, тебащхьэр трапIэ. Хьэзыр хъуху, псыр щIэвэщIэху, 
зэзэмызэ зэIащIэурэ мафIэ щабэм тету ягъавэ. Псыр щIэвэщIа 
нэужь къыщIидза дагъэмкIэ дакъикъи 5 - 8-кIэ, тхъуэплъ хъуху, 
зэIащIэурэ ягъажьэ.

 КIэртIофыр IупщIэурэ яупщIатэ, шыгъу трагъэщащэ, тIэкIу 
ягъэжэпхъыжри, лы жьэм зэIащIэурэ халъхьэ. Тебащхьэр тра-
пIэри, дакъикъи 10 - 12-кIэ ягъажьэ, зэзэмызэ зэIащIэурэ. 
ИтIанэ бжьыныщхьэ упщIэта халъхьэ, псори зэIащIэри, хьэ-
зыр, тхъуэплъ дахэ хъуху ягъажьэ. Жьэным зы дакъикъэ е тIу 
фIэкIа имыIэжу шыбжий сыр хьэжа траудэ. 

Хьэзыр хъуа лыр пэшхьэкум къытрах, джэдгын траудэри, те-
бащхьэр тепIауэ дакъикъи 4 - 5-кIэ щагъэт. Пщтыру яшх. Дашх 
пIастэ хуабэ, мырамысэ.

Халъхьэхэр (цIыхуитI Iыхьэ): бжэныл гъэгъупцIауэ - г 400, 
кIэртIоф укъэбзауэ - г 100, бжьыныщхьэ укъэбзауэ - г 80, псы 
щIыIэу - г 150-рэ, шыгъуу, шыбжийуэ, джэдгыну - узыхуейм 
 хуэдиз.

КЪУБАТИЙ  Борис.

Зи бзэм хуитыжым и 
насыпщ.

УкIытэр щагуэшым дурэ-
шым дэсащ.

Си ныбэ изщ жыпIэу гъуэ-
мылэншэу уемыжьэ.

Уэрэдус пщыпсэIухщ.
Дунейр къэкIухьи, уи унэ 

ихьэж.
Насып зимыIэм и дзэр 

 хъудырми IуещIыкI. 
Насыпыр къэкIуэн хъу мэ, 

цы Iуданэми къешэ, кIуэ-
жын хъумэ, гъущI пщэхъу-
ми хуэубыдыркъым.

Пщы зыфIэпщым пщылI 
къыпфIещ.

Гъуэгу мыгъуэ уежьэну-
мэ, танэжь закъуэри мэ-
лIэж.

Зы гъэр тIэу къакIуэр-
къым.

Зи щIыхуэ птелъым ури-
IуэхутхьэбзащIэщ.

ДжэгукIэ зымыщIэр Iэш-
тIымкIэ мауэ.

Ажалым умылъыхъуэ - 
езым укъигъуэтынщ.

Ахъшэр пшахъуэщ, гъа-
щIэр пцIащхъуэщ.

ЖьакIэр тхъуамэ, фIыцIэ 
хъужыркъым.

ЩIакхъуэм и ныкъуэр 
мыракъэ!..

ЗэдзеитI зэдэлажьэу губ-
гъуэм итт. А тIум зы щIа- 
к хъуэ псо яIэт гъуэмылэу. Зэ-
дзеитIым зыр псыхьэ кIуэуэ 
къэкIуэжыху, пщыIэм къы-
тенам щIакхъуэм и ны-
къуэр ишхащ. Шхэгъуэр къэ-
су гъуэмылэр къыщащтэм, 
псыхьэ щыIар щIэупщIащ:

- Мыр сыт, дэнэ мы щIа-
кхъуэм и ныкъуэр здэкIуар? 
- жиIэри.

- ЩIакхъуэм и ныкъуэр 
мыракъэ? - жиIащ зышхам.

- Дауэ, мыр щIакхъуэ ны-
къуэрщ, адрей и ныкъуэр 
дэнэ щыIэ? - жиIащ.

- Адрей и ныкъуэр мыра-
къэ?

- Мыр щIакхъуэ псоуэ 
щыта?

- Щытащ.
- АтIэ дэнэ щыIэ и ныкъуэр?
- Мыракъэ и ныкъуэр?
- Мыр и зы ныкъуэрщ, ад-

рей ныкъуэр дэнэ щыIэ?
- И зы ныкъуэр мыракъэ! - 

жиIэурэ зригъэумысакъым.

ГЪУКIЭМЫХЪУ
Iэбубэчыр.

БЖЬЫНЫР зымышхрэ 
ерыс къыхэлъхьэу къэзымы-
гъэсэбэпрэ щIы хъурейм 
лъэпкъ къыщыгъуэтыгъуейщ. 
Аращ дэнэкIи куэду щIыща-
щIэри.

А хадэхэкI хьэлэмэтыр лIэу-
жьыгъуэ щиплIым щIегъу, 
ауэ ди къэралым щащIэр щи-
тIрэ тIощIрэ пщIым нэсщ. 
ЦIыхум фIыуэ ялъагъу къэ-
кIыгъэ къу дейкъым бжьыныр, 
атIэ бжьыныхум ещхьу, ари 
 хущхъуэщ. «Бжьыным узы-
фибл егъэхъуж», - жиIэу пса-
лъэжь щыIэщ.

Бжьыным  и  хэкур   КъуэкIыпIэ 
Ищхъэрэрщ. Абы щыпсэухэм, 
илъэс минитIрэ щитхукIэ узэ-
IэбэкIыжмэ, бжьын ящIэу щы-
тащ. КъуэкIыпIэ Ищхъэрэм 
икI ри бжьыныр пасэрей 
 алы д жхэм, хьэрыпхэм, урым-
хэм яIэрыхьащ, адэкIэ дуней 
псом щызэлъащIысащ.

Урысейм бжьыныр къызэры-
щацIыхурэ куэд щIакъым - 
илъэс щибл-щий хуэдизкIэ узэ-
IэбэкIыжмэщ.

ЦIыхур узыншэу щытын па-
пщIэ зыхуеину куэд хэлъщ 
бжьы ным. Ар белок, кисло-
та, витамин зэмылIэужьыгъуэ-
хэрщ. Нащэ, къэбыстэ, по-
м и дор е нэгъуэщI зыгуэр-
хэр щагъэфIэIукIэ, щашыукIэ 
бжьыныр куэду халъхьэ.

К ъ ы з э р ы х э д г ъ э щ а щ и , 
узы    фэ зыкъомым ироIэзэ 

ЕкIуэкIыу: 1. Зи пхъафэр щхъуантIэ-хужьыфэ, зи 
тхьэмпэхэр хуэхъурей щIыкIэ жыг. 5. Къэбэрдей къэрал 
драмэ театрым и актер цIэрыIуэ. 6. Хьэпщхупщхэм 
ящыщ, хъы ищIым, бадзэ къиубыдурэ ишхыу. 7. Мэзым 
къыщыкI мыIэрысэ цIыкIу. 10. Къулейсызыгъэ къэзышэ 
псы къиуа. 11. Зи … пщIэм уриIэзэщ (псалъэжь). 12. 
Пащ тыхь, уэлий, къэрал, хэку унафэр зыIэщIэлъ. 13. 
Тенджыз ин. 14. УпщIэм къыхэщIыкIа щыгъын щIыIу-
телъ, и щIыIум, щIакIуэм ещхьыу, цы кIыр тету, Iэгъуапэ 
пытрэ, цейм ещхьу дауэ. 

Къехыу: 2. ЛIыгъэшхуэ зыхэлъ, зыгуэрми щышынэу 
къэзымыгъазэ. 3. ТхыпхъэщIыпхъэу, къуэлэнпщIэлэ-
ну зэхэлъ, пэш лъэгум ираубгъуэу е блын ирагъэдахэу 
зэрахьэ хьэпшып. 4. Муслъымэн диным имыт цIыхум 
фIигъэжа Iэщым ил. 8. IуплъапIэ, напэр здэгъэза лъэны-
къуэ. 9. Гъэш къэзыт унагъуэ Iэщышхуэ.

Зэхэзылъхьар 
БИЦУ Жаннэщ.

Бжэныл гъэгъупцIа, 
кIэртIоф, бжьын щIэлъу

Накъыгъэм и 6-м ди газетым тета
псалъэзэблэдзым и жэуапхэр:

ЕкIуэкIыу: 3. Удж. 5. Ерокъуэ. 7. Вы. 8. Уанэ. 9. Ба-
лэ. 11. Уэ. 12. АдрыщI. 13. Шэ. 

Къехыу: 1. Ленинград. 2. ЩIэпхъаджащIэ. 4. Джэ-
дуукIэ. 6. Обь. 7. Вагъуэбаш. 10. Хъуэр. 

УЗЫФИБЛ 
ЗЫГЪЭХЪУЖ

бжьыным. Псалъэм папщIэ, 
псчэ Iей зиIэм, зи тэмакъыр 
узым бжьынрэ форэ зэхуэдэу 
зэхалъхьэри ирагъэшх. Бжьы-
ныфэм къыщIэвыкIа псыр ща-
хуэмэ, уIэгъэр нэхъ псынщIэу 
мэкIыж, а псымкIэ щхьэр 
 яхущIмэ, щхьэцыр иримы-
гъэкIыу зэтреIыгъэ, кхъапIэ 
хэлъмэ, егъэкIуэд.

НэгъуэщI IуэхугъуэхэмкIи 
щхьэпэщ бжьыныр. Гуэдз е 
хьэпцIий гуэным иракIутэжамэ, 
ар нэхъ хъумэгъуафIэ  мэхъу 
бжьыныщхьэ хэплъхьэмэ - 
хьэпIацIэ хригъащIэркъым.

Урыс еджагъэшхуэ То-
кин Борис къызэрихутам-
кIэ, бжьыным еукI уз зэрыцIа-
лэхэр къезыхьэкI микробхэр. 
ЩIыфэр шхэмэ, къиткIуэт-
кIуамэ, бжьын зэхэупщIэтар 
тIэкIурэ зэхэбгъэлърэ щып-
хуэмэ, егъэхъуж. 

БОРЕЙ  Рауф.

КъэкIыгъэхэр ГушыIэ

Псалъэжьхэр

Зы гъэр тIэу
къакIуэркъым

     Си дадэ
Си адэшхуэ Бэрэгъун Iэниуар хузотх 

Сэ си дадэ лэжьакIуэшхуэщ,
Къаруушхуэ иIэщ дадэ.
Сэ си дадэ иIэщ пщIэшхуэ,
Iуащхьэмахуэ хуэдэу лъагэу.
Лъэпкъгъэдахэщ, жьыщхьэ махуэщ,
Уэрэдыжьхэр жеIэ дахэу.
Дегъэгушхуэ, ар жьэнахуэщ,
Хабзэ дахэ хэлъщ си дадэ!
Дадэ хуэдэ улъыхъуамэ,
Дуней псом къыщыбгъуэтынкъым.
ФIыуэ дадэ сэ солъагъур,
Си щхьэр лъагэу сэ сIэтынкъэ!
Сэ ин сыхъумэ, лъэпкъ унэцIэр
Згъэпэжынущ, згъэдэхэнущ.
Дадэ сэ къысхуэарэзыуэ
Пэжагъ схэлъу сыпсэунущ!

БЭРЭГЪУН Тамерлан.

ХэзыщIыкI дагъуэншэщ


